
	సీ.	
అంతట శంకరుఁ డఖిలామరుల యథాస్థానంబులకుఁ బంచి సరభసముగ

గౌరికి వెఱచి యాగంగను జడలలో నిడుకొని నగరున కేఁగుటయును

గొరకొరతోడ నక్కుధరేంద్రనందన తలుపులు బంధించి చల మెలర్ప

మీనాంకదమనుని లోనికి రాకుండ నతికఠినోక్తుల నాడుచున్న



	 







	గీ.	
మదిఁ గలంగి పురారి యమ్మధురవాణి, కిట్టు లని పల్కె నహహ నీ కిట్టికినుక

యేల నామీఁదఁ బొడమె నే నేమితప్పు, సేసితి వచింపఁగదవె నాచెంత నిపుడు.

	క.	
భక్తపరాధీనుఁడ నే భక్తుల నరయంగఁ గోరి ప్రతిదినము నా

సక్తిని దిరుగుచు నుండుదు, వ్యక్తావ్యక్తుండ నగుచు వనజాతముఖీ.

	వ.	
కావున నాకుం దప్పుగా విచారించి కవాటబంధనం బొనరించు టుచితంబె

యనిన నతనికి భవాని యిట్లనియె.

	గీ.	
ఎచటి కేగితి విందాక నెచట నుంటి, వెవ్వఁడవు నీవు నీతెఱం గే నెఱుంగ

గ్రొత్తపెండిలికొడుకులాగునఁ గడింది, సొగసు కొనియున్నావు చూడ నిపుడు.

	గీ.	
తివిరి కామాంధకారివై తిరుగుప్రోడ, వేమి నీజాడ యింతయు నెఱుఁగరాదు

తెలియఁజెప్పు మటన్న నద్దేవితోడ, సింధురేఖాశిఖామణి యిట్టు లనియె.

	క.	
పర్వేందువదన విను మే, సర్వజ్ఞుఁడ నహహ మేలు సర్వజ్ఞునిపై

నిర్విని జను లెవ్వారు న, ఖర్వమతిం దలఁగి పోరుగద పరికింపన్.

	గీ.	
నీలకంఠుండ నే హరినీలవేణి, నీచెలిమిఁ గోరుకొని వచ్చి నిలిచినాఁడ

నౌర మే ల్నీలకంఠుఁడ వైతివేని, కేక లిడుకొంచు వేగంబె గిరికిఁ జనుము.

	క.	
క్రీడాకిరాతుఁడను నేఁ, జేడియ యటులైన నీవు జింకలు పులులుం

గ్రోడంబులు గలయడవికిఁ, బోడిమితో వేఁటలాడఁ బొమ్మా నెమ్మిన్.

	సీ.	
అబల నేఁ బశుపతి నహహ నీ వట్లైన నాలమందకు ఱంకె లడరఁ జనుము

స్థాణుఁడ నేను గంజాతాక్షి యబ్బబ్బ మోడు మాటాడుట చూడ మెందుఁ

బురసంహరుఁడ నేను బొలత నీ వట్లైన మావీట నుండక మరలి పొమ్ము

పన్నగధరుఁడను బడఁతి నీ వట్లైనఁ బడిగె లెత్తుచు నూళ్లఁ బడి తిరుగుము



	 







	గీ.	
భూతనాథుఁడ నేను బూఁబోఁడి యట్టు, లేని నల ప్రేతభూముల కేగు మీపుడు

కుటిలకుంతల నే మహానటుఁడ నట్టు, లైనఁ బ్రభువులకడ కేఁగి యాడు మెలమి.

	క.	
చిగురాకుఁబోఁడి విను మే, నగవాసుఁడ నట్టు లొదవినన్ ఱెక్కలతో

గగనమున కెగసి చెట్లకు, జగతస్థితి నిలువఁబోక చనుమా వేగన్.

	గీ.	
విను విరూపాక్షుఁడను నేను వనజవదన, యహహ బుధులు విరూపాక్షుఁడైనవానిఁ

జూడరాదని తఱుచుగ నాడుచుంద్రు, తొలఁగి వేంచేయు మిఁకఁ బెక్కుపలుకు లేల.

		 ఈ పేజీలో చివరి మార్పు 25 జనవరి 2023న 06:50కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.



		గోప్యతా విధానం
	వికీసోర్స్ గురించి
	అస్వీకారములు
	Code of Conduct
	వృద్ధికారులు
	గణాంకాలు
	కుకీ ప్రకటన
	మొబైల్ వీక్షణ



		[image: Wikimedia Foundation]
	[image: Powered by MediaWiki]





		

	
 

 

		
		

Toggle limited content width







